
యమునాష్టకమ్  ౨

॥ శ్రీః ॥
కృపాపారావారాం తపనతనయాం తాపశమనీం
మురారిప్రేయస్యాం  భవభయదవాం భక్తివరదామ్ ।
వియజ్జ్వాలోన్ముక్తాం  శ్రియమపి  సుఖాప్తేః పరిదినం
సదా ధీరో నూనం భజతి యమునాం నిత్యఫలదామ్ ॥ ౧॥
మధువనచారిణి భాస్కరవాహిని జాహ్నవిసఙ్గిని  సిన్ధుసుతే
మధురిపుభూషణి మాధవతోషిణి గోకులభీతివినాశకృతే ।
జగదఘమోచిని మానసదాయిని కేశవకేలినిదానగతే
జయ యమునే జయ భీతినివారిణి సంకటనాశిని పావయ మామ్ ॥౨॥
అయి మధురే మధుమోదవిలాసిని శైలవిదారిణి  వేగపరే
పరిజనపాలిని దుష్టనిషూదిని  వాఞ్ఛితకామవిలాసధరే ।
వ్రజపురవాసిజనార్జితపాతకహారిణి   విశ్వజనోద్ధరికే
జయ యమునే జయ భీతినివారిణి సంకటనాశిని పావయ మామ్ ॥ ౩॥
అతివిపదమ్బుధిమగ్నజనం భవతాపశతాకులమానసకం
గతిమతిహీనమశేషభయాకులమాగతపాదసరోజయుగమ్ ।
ఋణభయభీతిమనిష్కృతిపాతకకోటిశతాయుతపుఞ్జతరం
జయ యమునే జయ భీతినివారిణి సంకటనాశిని పావయ మామ్ ॥ ౪॥
నవజలదద్యుతికోటిలసత్తనుహేమభయాభరరఞ్జితకే
తడిదవహేలిపదాఞ్చలచఞ్చలశోభితపీతసుచేలధరే ।
మణిమయభూషణచిత్రపటాసనరఞ్జితగఞ్జితభానుకరే  
జయ యమునే జయ భీతినివారిణి సంకటనాశిని పావయ మామ్ ॥ ౫॥
శుభపులినే మధుమత్తయదూద్భవరాసమహోత్సవకేలిభరే
ఉచ్చకులాచలరాజితమౌక్తికహారమయాభరరోదసికే ।
నవమణికోటికభాస్కరకఞ్చుకిశోభితతారకహారయుతే

జయ యమునే జయ భీతినివారిణి సంకటనాశిని పావయ మామ్ ॥౬॥
కరివరమౌక్తికనాసికభూషణవాతచమత్కృతచఞ్చలకే
ముఖకమలామలసౌరభచఞ్చలమత్తమధువ్రతలోచనికే  ।
మణిగణకుణ్డలలోలపరిస్ఫురదాకులగణ్డయుగామలకే 
జయ యమునే జయ భీతినివారిణి సంకటనాశిని పావయ మామ్ ॥ ౭॥
కలరవనూపురహేమమయాచితపాదసరోరుహసారుణికే
ధిమిధిమిధిమిధిమితాలవినోదితమానసమఞ్జులపాదగతే  ।
తవ పదపఙ్కజమాశ్రితమానవచిత్తసదాఖిలతాపహరే
జయ యమునే జయ భీతినివారిణి సంకటనాశిని పావయ మామ్ ॥౮॥
భవోత్తాపామ్భోధౌ నిపతితజనో దుర్గతియుతో
యది స్తౌతి ప్రాతః  ప్రతిదినమన్యాశ్రయతయా   ।
హయాహ్రేషైః   కామం కరకుసుమపుఞ్జై రవిసుతాం
సదా భోక్తా భోగాన్మరణసమయేయాతి హరితామ్ ॥౯॥
ఇతి శ్రీమత్పరమహంసపరివ్రాజకాచార్యస్య 
శ్రీగోవిన్దభగవత్పూజ్యపాదశిష్యస్య 
శ్రీమచ్ఛంకరభగవతః  కృతౌ
యమునాష్టకం  సమ్పూర్ణమ్  ॥

